
2007 yw’r flwyddyn i symud ein cenedl ymlaen. I adeiladu 
mudiad cenedlaethol go iawn ar gyfer y genedl gyfan a’i 
dyfodol. I wneud cynnydd gwirioneddol er mwyn pobl Cymru. 
Mae’n bryd gwneud gwahaniaeth.

Mae’r maniffesto hwn yn cynnig gweledigaeth feiddgar o’r 
genedl y gall Cymru fod. Mae’n cynnig agenda cyffrous, 
blaengar a chyraeddadwy i Gymru.

Aiff y syniadau sydd ynddo i’r afael â’r problemau mwyaf 
a wynebwn fel cenedl: dyledion yn cynyddu a diffyg tai, 
argyfwng newid hinsawdd, anawsterau wrth geisio derbyn 
gofal  iechyd a’r economi cyflogau isel.

Pan gefais fy ethol gyntaf i’r Cynulliad Cenedlaethol roeddem 
yn genedl wedi’n huno gan obaith newydd. Heddiw rydym yn 
rhanedig, yn siomedig ac yn awchu am gyfeiriad newydd.

Mae’n bryd 
gwneud gwahaniaeth

Dyma’r amser ar gyfer y cyfeiriad newydd hwnnw – amser 
i adeiladu’r math o Gymru yr ydym ei heisiau – gofal plant i 
bawb, gliniaduron i’n plant, cymorth newydd gyda dyledion 
myfyrwyr, grant prynwyr tro cyntaf a’r cynllun arbed ynni 
mwyaf yn Ewrop gyfan -  rhoi terfyn ar y rhaglen cau ysbytai a 
chapio ac yna cael gwared ar y dreth cyngor a thaliadau gofal 
i’r henoed. Syniadau newydd ar gyfer cyfnod newydd.

Yn ein holl hanes fel cenedl bu dynion a menywod yn 
breuddwydio am well dyfodol. Nawr mae gennym y grym i 
wireddu’r dyfodol hwnnw.

Dewch inni anrhydeddu dyheadau’r blynyddoedd hynny, a rhoi 
ein ffydd yn ein dyfodol. Pleidleisiwch ddwywaith i Blaid Cymru 
ar Fai y 3ydd a chyda’n gilydd gallwn wneud gwahaniaeth. 

IEUAN WYN JONES
Arweinydd, Plaid Cymru 

Saith i ‘07
Blaenoriaethau llywodraeth Plaid Cymru,

ein haddewidion i bobl Cymru,

seiliau cadarn ar gyfer ein dyfodol cyffredin.

Achub Cymru  
- y cynllun ynni
Yn wynebu her fydeang newid hinsawdd, mae 
arbed ynni’n haws na dod o hyd i ragor. Cadwraeth 
ac effeithlonrwydd ynni yw’r dull rhataf, cyflymaf a 
mwyaf ymarferol o dorri’n ôl ar allyriadau nwyon 
tŷ gwydr. Mae llai yn llawer mwy amgylcheddol-
weddus a chost-effeithiol i ddefnyddwyr a busnesau 
fel ei gilydd. 

Bydd Llywodraeth Plaid Cymru 
yn torri’r defnydd o ynni 10% – 
gan arbed arian ichi ac achub yr 
amgylchedd. 

I helpu cyrraedd ein targed o ostyngiad o 3% mewn 
allyriadau CO

2
 byddwn yn creu Cynllun Arbed Ynni 

yn cynnwys grantiau effeithlonrwydd ynni heb brawf 
modd gwerth hyd at 50% o gostau insiwleiddio 
– gyda mwy ar gael ar gyfer grwpiau incwm isel, 
yr henoed a phobl mewn ardaloedd difreintiedig. 

Helpwch ni i greu amgylchedd lanach 
y gall ef ei fwynhau wrth dyfu fyny

Gofal plant 
fforddiadwy 
i bawb
Ein plant yw ein dyfodol. Mae gofal plant da 
yn hanfodol i’n plant, yn bwysig i rieni ac yn 
angenrheidiol i’r economy. Mae’r gofal plant sydd 
ar gael yng Nghymru ar hyn o bryd yn ddrud a 
bratiog. Prin yn wir ei fod ar gael o gwbl mewn  
rhai ardaloedd. 

Bydd Llywodraeth Plaid Cymru yn 
darparu gofal plant fforddiadwy 
ymhob cymuned. 

Yn ystod pedair blynedd cyntaf Llywodraeth Plaid 
Cymru, bydd yr arian ar gyfer gofal plant bron yn 
dyblu i £100m y flwyddyn fel cam cyntaf tuag at 
sicrhau gofal plant fforddiadwy i bawb ar gyfer pob 
plentyn yn dilyn cyfnod absenoldeb mamolaeth. 

Bydd Plaid Cymru yn sicrhau gofal 
plant fforddiadwy i BAWB

Gliniadur i bob 
plentyn
Mae angen inni roi i’n plant y cyfarpar sydd eu 
hangen arnynt i lwyddo yn yr unfed ganrif ar hugain. 
Y gliniadur sy’n cyfateb i’r pensil. Ein dyletswydd 
yw rhoi iddyn nhw’r cyfarpar sydd eu hangen arnynt 
heddiw. 

Bydd Llywodraeth Plaid Cymru yn 
rhoi gliniadur i bob plentyn un ar 
ddeg oed ar gyfer eu dysgu. 

Trwy roi eu gliniadur eu hunain i bob plentyn, yn 
cynnwys y meddalwedd addysgol diweddaraf, trwy 
gydol eu cyfnod yn yr ysgol uwchradd gallwn wneud 
Cymru y genedl fwyaf gwybodus yn y byd. 

Symud addysg ymlaen i’r ganrif hon

Diweddu’r 
ddyled i 
fyfyrwyr
Mae pobl ifanc heddiw yn haeddu gwell cyfle mewn 
bywyd a’r sicrwydd i lwyddo. Un o’r rhwystrau mwyaf 
a wynebant yw dyledion myfyrwyr. 

Bydd Llywodraeth Plaid Cymru 
yn helpu lleihau baich dyledion 
graddedigion sy’n byw a gweithio 
yng Nghymru. 

Bydd Llywodraeth Plaid Cymru yn cefnogi myfyrwyr 
sy’n graddio o Brifysgolion a Cholegau yng Nghymru 
ac sy’n gweithio yng Nghymru am bum mlynedd trwy 
dalu eu had-daliadau benthyciadau myfyrwyr yn ystod y 
cyfnod hwnnw. Byddwn yn parhau i beidio codi ffïoedd 
ychwanegol mewn Prifysgolion yng Nghymru. Trwy 
wneud hyn gallwn helpu creu cenhedlaeth sy’n edrych 
ymlaen ac yn hyderus. 

Lleihau baich dyled ein pobl ifanc

Grantiau 
cartrefi cyntaf
Mae pris eiddo cyfartalog yng Nghymru yn costio 
mwy na chwe’ gwaith y cyflog cyfartalog. O’r 
herwydd syrthiodd nifer y bobl ifanc allai brynu eu 
cartref eu hunain yng Nghymru 20% dros y flwyddyn 
ddiwethaf. 

Bydd Llywodraeth Plaid Cymru 
yn cyflwyno grant cartref cyntaf 
i helpu pobl gyda chost prynu eu 
cartref cyntaf. 

I helpu rhoi troedle i brynwyr tro cyntaf ar yr ysgol 
eiddo bydd Llywodraeth Plaid Cymru yn cynnig 
grantiau gwerth hyd at £5,000 i bawb sy’n prynu 
tŷ am y tro cyntaf, ac sy’n arbed am dair blynedd 
mewn cynllun wedi’i gefnogi gan y Llywodraeth, 
trwy drefniant £ am £.

Ni all Plaid Cymru ostwng prisiau tai ond 
FE ALLWN eich helpu i’w FFORDDIO

Torri trethi 
busnes
Heb economi gref ni allwn greu’r math o gymdeithas 
yr ydym am ei gweld. Mae angen annog busnesau 
ledled Cymru i fuddsoddi er mwyn ehangu a chreu 
mwy o swyddi. 

Bydd Llywodraeth Plaid Cymru 
yn torri baich trethi busnes ar 
fusnesau bach a chanolig. 

I helpu cwmnïau llwydiannus i fuddsoddi yn eu 
dyfodol, byddwn yn torri cyfraddau busnes i fyny 
at yr hanner ac yn ceisio cynnig ad-daliad treth 
gorfforaethol o hyd at draean yng Ngorllewin Cymru 
a’r Cymoedd. Bydd toriadau treth dethol yn rhoi hwb 
i dwf busnesau ac yn trawsnewid rhagolygon rhai 
o’n hardaloedd mwyaf difreintiedig.   
 

Bydd Plaid Cymru yn gostwng trethi 
busnes ac yn rhoi hwb i’n economi

Gwasanaeth Iechyd 
Cymunedol newydd
Ers 1948, darparodd y Gwasanaeth Iechyd Gwladol wasanaeth amhrisiadwy i bobl 
Cymru. Ond mae’r oes yn newid ac mae Plaid Cymru’n sylweddoli fod rhaid i’r GIG 
a ffocws y Llywodraeth newid er mwyn wynebu herïau gofal iechyd yr 21ain ganrif. 

Bydd Llywodraeth Plaid Cymru yn creu Gwasanaeth 
Iechyd Cymunedol newydd – nyrsys mewn ysgolion, 
archwiliadau yn y gwaith a ‘Chanolfannau Daioni’ ar 
hyd a lled Cymru.

Mae ein gweledigaeth o wasanaeth iechyd wedi’i wreiddio yn ein cymunedau 
yn gymaint yn fater o hybu lles ag ydyw o fynd i’r afael ag afiechyd. Rhoddwn 
derfyn ar y rhaglen o gau ysbytai yn y fan a’r lle ac fe wnawn benderfyniadau 
am wasanaethau iechyd lleol sy’n atebol i bobl leol. Byddwn yn creu Contract 
Hawliau Cleifion fel bod pobl yn gwybod am y gwasanaethau sylfaenol yn eu 
hardal y gallant ddibynnu arnynt. Bydd Gwasanaeth Iechyd Plant cenedlaethol 
yn rhoi pwyslais newydd ar iechyd y genhedlaeth nesaf.  Ac yn y darn mwyaf o 
fuddsoddiad yn hanes GIG Cymru byddwn yn creu rhwydwaith o’r cyfleusterau 
gofal cynradd a thriniaeth ar y pryd diweddaraf mewn cymunedau ledled Cymru, 
gan ddechrau gyda’r rhai ble y mae gwasanaethau traddodiadol y meddyg teulu 
a’r deintydd yn methu.

Mae’r Gwasanaeth Iechyd yn achub 
bywydau, gall Plaid Cymru achub 
y Gwasanaeth Iechyd

Seiliau cryf
Ein plant yw ein dyfodol. Bydd Llywodraeth Plaid Cymru 
yn gosod seiliau cryf i’n plant a’n pobl ifanc lwyddo yn eu 
bywydau trwy weithredu polisïau blaengar ac ysbrydoledig. 

Cred Plaid Cymru fod addysg yn hawl sylfaenol.  Mae’n 
rhaid i’n plant a’n pobl ifanc gael y medrau angenrheidiol i 
ffynnu ac mae’n rhaid i bawb allu parhau i fanteisio ar addysg 
a hyfforddiant er mwyn gwella eu rhagolygon gwaith a 
chyfoethogi eu bywydau.  

Ysgolion yw calonnau ein cymunedau, gan gynnig cyfleoedd i 
bawb. Dylid gwella’r adnoddau sydd ar gael yn adeiladau ein 
hysgolion, a sicrhau eu bod ar gael i’r cymunedau y maent yn 
eu gwasanaethu. 

Addysgofal, ble y mae pob gofal yn addysgol a phob addysg 
yn cynnwys gofalu, fydd sylfaen ein polisi blynyddoedd cynnar. 
Trwy gwricwlwm blynyddoedd cynnar sy’n rhoi pwyslais ar 
ddysgu trwy chwarae, byddwn yn annog a chymell y medrau 
dysgu a byw cymdeithasol ac annibynnol hynny fydd yn gosod 
seiliau cryf ar gyfer datblygiad ein plant. 

Bydd Llywodraeth Plaid Cymru yn blaenoriaethu gofal 
plant cyffredinol, fforddiadwy o ansawdd uchel gan 
wahanol ddarparwyr ar gyfer pob teulu yng Nghymru. 
Mae gofal plant o ansawdd uchel yn cynnig manteision 
addysgol profedig, gan roi cyfle cynnar i blant ddatblygu 
medrau cymdeithasol ac addysgol pwysig. Bydd gofal plant 
fforddiadwy a hygyrch yn creu manteision economaidd i 
deuluoedd trwy alluogi rhieni sy’n dymuno gwneud hynny i 
fynd yn ôl i weithio. Bydd gofal plant fforddiadwy i bawb sydd 
ar gael o ddiwedd cyfnod mamolaeth hefyd yn helpu cau’r 
bwlch cyflogau rhwng dynion a menywod yng Nghymru.

Cefnogwn y nod o gael gwared â thlodi plant yng Nghymru 
erbyn 2020. Bydd y cyfleoedd cyflogaeth i ddarparwyr a 
buddiolwyr a’r gwell rhagolygon bywyd ar gyfer plant a grewyd 
gan ein hehangu ar ofal plant fforddiadwy yn cyfrannu at dorri 
lefelau tlodi plant.

Mae cael gafael ar wybodaeth yn hollbwysig mewn byd 
sy’n mynd yn fwyfwy dibynnol ar TG. O dan Lywodraeth 
Plaid Cymru, bydd pob disgybl un ar ddeg oed yn 
cael ei gliniadur eu hunan yn cynnwys y meddalwedd 
addysgol diweddaraf, gan wneud Cymru y genedl fwyaf 
cyfrifiadurol-lythrennog ar y blaned.

Cawn wared ag arholiadau lefel-A a TGAU gan roi 
bagloriaeth ehangach ei orwelion yn eu lle. Bydd cynllun 
Bagloriaeth Gymreig Llywodraeth Plaid Cymru yn adeiladu 
ar ac yn dysgu o’r peilot presennol, ond bydd yn seiliedig ar 
y Fagloriaeth Ryngwladol enwog. Bydd ffurf alwedigaethol 
yn ogystal ag academaidd o’r Fagloriaeth Gymreig yn rhoi 
dewis gwirioneddol o gymwysterau i fyfyrwyr pan yn bedair 
ar ddeg. O dan Lywodraeth Plaid Cymru, bydd addysg a 
hyfforddiant yn orfodol i bawb hyd at ddeunaw oed ar 
gyfer pawb sy’n dechrau’r ysgol uwchradd yn 2008, ar 
yr amod y gweithredir y ddeddfwriaeth angenrheidiol. 
Mae’r symudiad hwn yn hanfodol er mwyn mynd i’r afael â 
diweithdra ymhlith pobl ifanc, gwella lefelau medrau’r gweithlu 
ac arfogi’r genhedlaeth nesaf ar gyfer ein cymdeithas a’n 
heconomi sy’n newid yn gyflym. 

Cyflwynir ysgolion Sadwrn ar gyfer chwaraeon, cerddoriaeth 
a’r celfyddydau trwy drefniant peilot, yn ogystal ag ysgolion 
haf i fyfyrwyr sy’n dechrau llithro gyda’u hastudiaethau.

Dylai addysg cyfrwng Cymraeg fod yn ddewis i bawb yng 
Nghymru, ond nid yw’r galw am addysg Cyfrwng Cymraeg 
yn cael ei ddiwallu gan y ddarpariaeth bresennol. Bydd Plaid 
Cymru yn sefydlu’r hawl i bob rhiant ddewis addysg cyfrwng 
Cymraeg i’w plant. Bydd Llywodraeth Plaid Cymru yn creu 
Strategaeth Addysg Cyfrwng Cymraeg Genedlaethol 
er mwyn sicrhau bod darpariaeth cyfrwng Cymraeg yn 
datblygu’n effeithiol o’r meithrin i addysg bellach ac 
uwch.  

Bydd Llywodraeth Plaid Cymru yn gofalu fod disgyblion ag 
anghenion addysgol arbennig yn derbyn y ddarpariaeth sydd 
ei hangen arnynt i ddiwallu eu hanghenion yn eu dewis iaith 
ar sail gyfartal ledled Cymru. Byddwn yn gofalu fod arian 
ar gael ar gyfer cyfleoedd cyfartal i dderbyn gwasanaethau 
therapyddion iaith a lleferydd.

Mae gallu ysgolion i wasanaethu plant a’u teuluoedd yn 
llwyddiannus yn llwyr ddibynnol ar ymrwymiad a gwaith caled 
athrawon a staff ategol Cymru. Ein nod fel Llywodraeth fydd 
rhoi i athrawon y gynhaliaeth a’r hyfforddiant er mwyn rhoi 
iddynt statws proffesiynol yng ngwir ystyr y gair. Bydd Plaid 
Cymru’n gofalu fod plant yn cael eu haddysgu gan athrawon 
cymwysedig, cofrestredig gyda chefnogaeth cynorthwywyr 
dosbarth.  Bydd Plaid Cymru yn creu llwybr hyfforddiant a 
gyrfaol clir ar gyfer cynorthwywyr dosbarth o fewn fframwaith 
gyflogau genedlaethol. Byddwn hefyd yn gwarantu profiad 
blwyddyn o addysgu i’r holl athrawon newydd gymwysedig 
yng Nghymru er mwyn sicrhau y gallant orffen eu blwyddyn 
sefydlu a dod yn Athrawon Cymwysedig Cofrestredig. 

Credwn fod mawr angen hybu iechyd da ymhlith plant a phobl 
ifanc. Bydd Llywodraeth Plaid Cymru yn cyflwyno cynllun 
gweithredu cynhwysfawr i sicrhau bod plant Cymru yn 

iachach ac yn fwy ffit. Bydd o leiaf un nyrs ysgol ymhob 
ysgol uwchradd a’i hysgolion cynradd cysylltiol yn gosod 
seiliau cryfion ar gyfer hybu iechyd da o oedran cynnar. Bydd 
darparu gwasanaeth deintyddol ar gyfer ysgolion yn helpu 
mynd i’r afael â’r argyfwng pydredd dannedd ymhlith plant 
a phobl ifanc. Byddwn yn arbrofi gyda chyflwyno prydau 
ysgol maethlon ar gyfer plant ysgolion cynradd. Bydd 
hyn yn helpu disgyblion i berfformio’n well yn academaidd a 
byddant yn gosod y seiliau ar gyfer arferion bwyta iach. Bydd 
Plaid Cymru yn ceisio cyflwyno gwaharddiad ar hysbysebu 
bwydydd a diodydd afiach ar deledu plant ac yn annog 
ysgolion i gael gwared â pheiriannau gwerthu bwyd sothach. 
Bydd ffrwythau rhad ac am ddim mewn ysgolion cynradd 
yn helpu addysgu archwaeth ein plant yn ogystal â chreu 
manteision iechyd yn y fan a’r lle. 

Byddwn yn annog mwy o gyfleoedd dysgu y tu allan i’r 
ystafell ddosbarth, gweithgareddau cefn gwlad ac awyr 
agored o bob math, a mwy o gerdded a seiclo i wella iechyd 
plant a daioni cenedlaethol. Byddwn yn cyfeirio mwy o 
adnoddau tuag at Addysg Gorfforol ac yn rhoi terfyn ar y 
gwerthu ar gaeau chwarae ysgolion a meysydd chwarae. 
Byddwn hefyd yn rhoi mynediad am ddim i blant i byllau nofio 
sy’n eiddo i gynghorau lleol. 

Mae’r cynnydd mewn problemau meddyliol ac emosiynol 
ymhlith pobl ifanc yn destun pryder mawr. Nid oes gan 
Gymru ddigon o welyau cleifion mewnol i arddegwyr, sy’n 
golygu fod plant a phobl ifanc yn cael eu rhoi’n amhriodol 
ar wardiau oedolion, weithiau gryn bellter o gartref. Bydd 
Llywodraeth Plaid Cymru yn buddsoddi’n drwm mewn 
gwasanaethau iechyd meddwl, ac yn galluogi ysgolion, 
rhieni a phlant i fanteisio ar y gynhaliaeth arbenigol y 
maent eu hangen ac yn eu haeddu. 

Mae gan blant y gofelir amdanynt yr hawl i dderbyn yr un 
cyfleoedd bywyd â’u cyfoedion. Byddwn yn gweithio i sicrhau 
bod gan bob ysgol yng Nghymru athro/athrawes benodedig 
ar gyfer plant y gofelir amdanynt, a bod fframwaith addysgol 
holistaidd a hyblyg ar gael ar eu cyfer. Bydd Llywodraeth 
Plaid Cymru yn gofalu fod yr holl blant y gofelir amdanynt yn 
gallu manteisio ar wasanaeth eiriolaeth annibynnol ac wedi’i 
ariannu’n ganolog sy’n darparu llais dibynadwy i siarad ar eu 
rhan. Byddwn hefyd yn gofalu y caiff grantiau gadael eu safoni 
ar draws Cymru, ac y byddant yn cynnig i bobl ifanc yr un 
cyfleoedd ble bynnag y maent yn byw. Byddwn yn mynnu fod 
Awdurdodau Lleol yn ysgwyddo cyfrifoldeb am blant y gofelir 
amdanynt nes eu bod yn 21 oed, yn ogystal â chyfrannu ar eu 
rhan i Gronfa Ymddiriedolaeth y Plentyn.

Mae damweiniau ffyrdd yn cyfrif am bron i hanner y plant sy’n 
marw oherwydd anafiadau damweiniol. Bydd Plaid Cymru yn 
cynyddu nifer y parthau 20mya mewn ardaloedd preswyl 
a pharthau 10mya y tu allan i ysgolion yn ystod oriau 
ysgol, gan arbed cannoedd o blant o Gymru bob blwyddyn 
rhag cael eu hanafu a’u lladd. Rydym hefyd wedi ymrwymo i 
wella diogelwch ar fysiau ysgol.

Mae addysg gymunedol a pharhaus yn hollbwysig i lawer 
o bobl sy’n dymuno mynd yn ôl at addysg a hyfforddiant. 
Byddwn yn adolygu’r dewis o weithgareddau cymunedol a 
dysgu gydol oes ac yn gweithio i roi llais i gymunedau yn y 
dewis o gyrsiau a gynigir yn eu hardaloedd. 

Bydd Plaid Cymru’n parhau i wrthwynebu ffïoedd 
ychwanegol mewn Prifysgolion yng Nghymru, a byddwn 
yn ymladd i leihau baich dyledion i raddedigion sy’n byw a 
gweithio yng Nghymru am bum mlynedd. Dylai ein pobl ifanc 
allu manteisio ar Addysg Uwch trwy ddewis a gallu addysgol 
– nid trwy’r gallu i dalu. Bydd Plaid Cymru yn dynodi’r cyrsiau 
angenrheidiol na ellir eu hastudio yng Nghymru, ac yn ceisio 
ymestyn i fyfyrwyr sy’n dilyn y cyrsiau hynny y gynhaliaeth 
ariannol sydd ar gael i’r sawl sy’n astudio yng Nghymru.

Mae darpariaeth cyfrwng Cymraeg yn ein prifysgolion yn 
dibynnu ar ewyllys da ac agweddau adrannau, penaethiaid 
a darlithwyr, sefyllfa sydd yn ein barn ni’n gwbl annerbyniol. 
Cred Plaid Cymru y dylid sefydlu Coleg Ffederal Cymraeg 
er mwyn gallu symud ymlaen yn y maes pwysig hwn.

Daioni: 
cenedl Iachus
Bron i drigain mlynedd wedi creu’r Gwasanaeth Iechyd 
Gwladol mae’n bryd adeiladu gwasanaeth iechyd 
newydd sy’n gweddu i’r unfed ganrif ar hugain. Mae ein 
gweledigaeth o wasanaethau iechyd yn galon ein cymunedau, 
gwasanaeth iechyd sy’n ymwneud llawn cymaint â meithrin 
lles ag y mae â mynd i’r afael â salwch, gwasanaeth iechyd 
fydd yn gofalu y caiff pobl Cymru, beth bynnag eu cefndir ac 
ymhle bynnag y maent yn byw, y cyfle i fyw bywydau iachus a 
hapus. Dyma’r adeg i fuddsoddi yn y cyfle iachus hwnnw.

Rydym yn bwriadu creu Gwasanaeth Iechyd Plant 
genedlaethol go iawn, fel ag amlinellir yn y bennod flaenorol. 
Ond rydym hefyd eisiau gosod seiliau’r gwasanaeth iechyd y 
genhedlaeth nesaf i bawb.
 
Er mwyn mynd i’r afael â’r afiechyd cronig a etifeddwyd ac 
wrth ymateb i bryderon cynyddol am gyfleoedd i fanteisio 
ar wasanaethau iechyd cynradd, bydd Llywodraeth Plaid 
Cymru yn sefydlu Canolfannau Daioni mewn cymunedau 
ledled Cymru, yn atebol yn uniongyrchol yn y lle cyntaf 
i’r Byrddau Iechyd Lleol. Mae ein cymunedau gwledig a 
threfol difreintiedig yn arbennig yn ei chael yn fwyfwy anodd 
i ddenu a chadw contractwyr annibynnol fel meddygon teulu 
a deintyddion. Mewn gwlad waraidd a ffyniannus ni ddylai 
unrhyw gymuned orfod derbyn hyn.

Bydd gan bob Canolfan Daioni dîm o staff cyflogedig 
amlddisgyblaethol, sy’n cynnig yr amrywiaeth o wasanaethau 
a amlygwyd mewn asesiad anghenion lleol.  Fe fydd hyn yn 
galluogi cleifion i dderbyn gofal a chyngor oddi wrth yr aelod 
mwyaf priodol o staff yng nghalon eu cymuned. 
Bydd y Canolfannau Daioni yn chwarae rôl ganolog mewn 
gwaith hybu iechyd. Bydd targedu amgylchiadau cronig trwy 
reoli ac atal clefydau yn ganolog i’w gwaith. Bydd y swyddog 

proffesiynol priodol yn cynnig ystod o wasanaethau a 
gweithdai gofal iechyd i gleifion a chanddynt gyflyrau yn 
barod neu’r sawl sydd mewn perygl o’u datblygu, yn ogystal 
â gweithdai a chyngor byw’n iach. Bydd gofal iechyd 
cymunedol o’r fath yn allweddol i gadw pobl allan o ysbytai 
yn yr hirdymor ac yn ganolog i waith ein gwasanaeth 
iechyd cenhedlaeth nesaf. 

Gall gwasanaethau iechyd galwedigaethol wneud llawer 
iawn i atal salwch ac wrth sicrhau y gall pobl fynd yn ôl i 
weithio cyn gynted ag y bo modd. Felly, bydd llywodraeth 
Plaid Cymru yn dod â Chymru’n gydradd â’r rhan 
fwyaf o wledydd Ewrop ac yn creu gofyniad cyfreithiol 
newydd i gyflogwyr ddarparu gwasanaethau iechyd yn 
y gweithle. 

Mae iselder a gofid yn broblemau cynyddol yng Nghymru. 
Caiff un teulu o bob tri eu heffeithio. Byddwn yn creu byddin 
o therapyddion a chynghorwyr i ddarparu triniaeth a chyngor 
heb stigma allan o’n Canolfannau Daioni newydd.  Er mwyn 
sicrhau bod hyn yn digwydd, yn ystod dwy flynedd gyntaf 
Llywodraeth Plaid Cymru, bydd y Dirprwy Weinidog Iechyd 
yn gweithio’n bennaf ar faterion iechyd meddwl.  Fel y 
gallwn gyflawni’r hyn sydd angen inni’i wneud, bydd 
Llywodraeth Plaid Cymru yn galw am ddatganoli’r holl 
rymoedd ym maes iechyd meddwl i’r Cynulliad trwy 
Orchymyn y Cyfrin-Gyngor. 

Gofal Eilaidd

O ystyried daearyddiaeth Cymru a’r isadeiledd trafnidiaeth 
gyhoeddus wael, mae pobl Cymru angen ac yn haeddu 
gwasanaethau digonol o fewn cyrraedd hwylus i’w cartrefi. 
Arweiniodd Plaid Cymru ymgyrchoedd ledled Cymru yn 
erbyn yr israddio ar gyfleusterau cymunedol oherwydd y 
gwnaed y penderfyniadau hynny wrth ymateb i bwysau 
ariannol byrdymor ac heb ddarpariaeth gymunedol wedi’u 
cynllunio’n ddigonol. Bydd Llywodraeth Plaid Cymru yn 
rhoi terfyn ar y rhaglen arfaethedig o gau a thorri. Prin yw’r 
manylion yn y cynigion presennol am sut neu ymhle y darperir 
gwasanaethau amgen yn y gymuned, ac o’r herwydd maent 
yn gwbl annerbyniol. 

Nod Plaid Cymru mewn Llywodraeth fydd datblygu 
gwasanaethau cymunedol, ysbytai cyffredinol ac arbenigol 
sy’n gwasanaethu pobl mor agos ag y bo modd i‘w cartrefi.  
Fel rhan o raglen o wella gwasanaethau, mae newid yn 
anorfod. Byddwn yn creu Contract Hawliau Cleifion fydd yn 
rhestru’r gwasanaethau craidd wedi’u diogelu y mae’n rhaid 
eu darparu mewn unrhyw ardal a byddwn yn gofalu fod y cyrff 
hynny sy’n cyflwyno unrhyw gynigion ar gyfer ad-drefnu yn 
atebol, yn lleol ac yn ddemocrataidd. Bydd y Contract hefyd, 
am y tro cyntaf, yn creu system o daliadau dim-bai os yw’r 
gwasanaeth a gaiff cleifion yn is na’r safon a ddisgwylir.

Byddwn hefyd yn datblygu dynesiadau radical newydd 
tuag at ofal wedi oriau, gan ddefnyddio’r gwasanaeth 
ambiwlans mewn cydweithrediad ag ysbytai cymunedol. 
Bydd Llywodraeth Plaid Cymru yn gofalu fod ein gwasanaeth 
ambiwlans yn derbyn y buddsoddiad cyfalaf ychwanegol y 
mae ei angen er mwyn darparu gwasanaeth rhagorol.

Byddwn yn creu Athrofa Ymchwil Iechyd Genedlaethol mewn 
cydweithrediad ag Ysgolion Meddygaeth Cymru i symbylu’r 
gwaith o ddod o hyd i atebion newydd i glefydau cronig a 
anwybyddwyd gan y diwydiant fferyllol a chyflymu’r broses o’u 
gweithredu ymhlith gweithwyr meddygol. 

Blocio Gwelyau

Mae blocio gwelyau yn gyfrifol am argyfwng parhaus mewn 
gofal iechyd a chymdeithasol yng Nghymru. Mae oedi wrth 
drosglwyddo gofal yn aml yn gallu gwaethygu cyflwr y claf a 
gall gael effaith negyddol ar deulu a chyfeillion y claf. Mae’n 
bwysig hefyd y caiff ei ddatrys er mwyn cadw rhestri aros i 
lawr. Yn y tymor byr bydd Llywodraeth Plaid Cymru yn 
mynnu fod Byrddau Iechyd Lleol ac Awdurdodau Lleol 
yn rhannu eu cyllidebau er mwyn torri lefelau blocio 
gwelyau. Hwn fydd y cam cyntaf tuag at greu un haen 
ddiwnïad o awdurdodau iechyd a gofal ar y cyd. 

Bydd Llywodraeth Plaid Cymru yn cynyddu’r arian ar 
gyfer gofal lliniarol yn y cartref ac mewn sefyllfa hosbis, 
gan sicrhau bod pob claf terfynol wael yn cael eu galluogi a’u 
cynnal i farw yn eu dewis leoliad. Gofalwn fod gan gleifion a 
gweithwyr iechyd proffesiynol fwy o wyboaeth am y dewis o 
farw gartref, er mwyn lleihau’r rhwystrau sydd ar hyn o bryd yn 
atal pobl rhag dewis marw gartref.

Rydym yn ymrwymedig i sicrhau bod y cynhalwyr sy’n gofalu 
am ein dinasyddion afiach, anabl neu oedrannus yn cael 
cynhaliaeth a chefnogaeth ddigonol. 

Gofal Rhad ac am Ddim

Mae Plaid Cymru yn credu mewn darparu gofal rhad ac 
am ddim i bobl hŷn ac anabl, o ran egwyddor ac fel nod. 
Gwrthodwn y gwahaniad rhwng gofal nyrsio a phersonol. Ni 
ellir honni fod gofal personol agos yn ddewisol nac yn fater o 
gyfleustra i’r claf. Trwy gysylltu hawl i wasanaeth gyda’r gofal 
a roddir gan nyrsys, mae’r trefniadau ariannu presennol yn 
golygu nad yw pobl hŷn a phobl anabl yn derbyn gofal priodol, 
ac mae hynny’n arwain at ddirywiad rhwystradwy yn eu 
hiechyd ac yn aml at orfod mynd i’r ysbyty. 

Yn y tymor byr bydd Llywodraeth Plaid Cymru yn:
 • Capio Taliadau a bennir gan Awdurdodau Lleol.
 •  Codi’r trothwy cynilion ar gyfer cyfrannu tuag at gostau 

preswyl er mwyn adlewyrchu’n gywirach werth cartref 
teuluol cyffredin. 

 •  Creu timau Manteisio ar Fudd-daliadau ymhob Awdurdod 
Lleol er mwyn sicrhau bod pobl hŷn ac anabl yn derbyn y 
budd-daliadau y mae ganddynt yr hawl iddynt. 

Er mwyn gweithredu ein polisi gofal rhad ac am ddim, 
bydd Llywodraeth Plaid Cymru yn gofyn am y grymoedd 
angenrheidiol i greu Cronfa Gofal Genedlaethol wedi’i 
hariannu trwy gyfran o’r arian a dderbynnir fel rhan o’n 
treth incwm lleol arfaethedig. 

Gwlad werdd a 
ffyniannus
Mae Plaid Cymru yn ymrwymedig i adeiladu economi 
gynaliadwy, ffyniannus sy’n cynnig ansawdd bywyd 
gwirioneddol i bawb yng Nghymru, yn awr ac i’r dyfodol. 

Mae economi ffyniannus yn hanfodol i lwyddiant y genedl. 
Mae’r ffaith fod GGY y pen 15 o’r 22 sir yng Nghymru yn dal 
ar 65% o gyfartaledd y DG yn gondemniad clir o fethiant y 
polisïau economaidd a ddilynwyd gan Lywodraethau Llafur a 
Cheidwadol dros y 30 mlynedd diwethaf ac yn dangos faint 
o waith sydd angen ei wneud. 

Mae gan fusnes rôl allweddol i’w chwarae yn ein 
gweledigaeth ar gyfer  economi lewyrchus. Rydym 
yn ymrwymedig i gefnogi cynhyrchu a gwasanaethau 
lleol ledled Cymru. Byddwn yn defnyddio meini prawf 
cynaliadwyedd ar brosiectau datblygu economaidd a 
byddwn yn blaenoriaethu cefnogaeth ar gyfer diwydiannau 
amgylcheddol gynaliadwy arloesol. 

Er mwyn helpu cwmnïau llwyddiannus i fuddsoddi yn eu 
dyfodol, bwriadwn dorri trethi busnes i fyny at yr hanner 
a, ble y bo modd, cyfradd y dreth gorfforaethol effeithiol 
i fyny at un rhan o dair. Credwn y byddai hyn yn ddefnydd 
mwy effeithiol o arian trethdalwyr na grantiau gan fod y gost 
i’r llywodraeth yn dibynnu’n fawr ar lwyddiant cwmni. Rydym 
am i gwmnïau llwyddiannus ddatblygu gwreiddiau dwfn 
yn economi ein cenedl ac i adeiladu i’r dyfodol. Byddem 
yn mynnu fod buddiolwyr yn ad-dalu arian grantiau a 
manteision treth os ydynt yn symud i ardal arall o fewn 
tair blynedd.

Byddwn yn targedu’r gefnogaeth hon yn arbennig at 
fusnesau yn ardal Gorllewin Cymru a’r Cymoedd, ble 
y gofalwn y defnyddir Cronfeydd Cydgyfeiriant Ewrop 

yn effeithiol i ryddhau potensial lleol a chau’r bwlch incwm 
sy’n parhau’n eang gyda gweddill Cymru a gweddill Ewrop. 
Byddwn yn pwyso ar Drysorlys y DG i ddarparu arian 
cyfatebol llawn ac fe drafodwn y mater gydag awdurdodau’r 
UE os yw’r ymateb yn anffafriol.

Yn ogystal â thoriadau treth dethol, bydd ein strategaeth 
yn cynnwys defnyddio grym prynu’r sector cyhoeddus i 
gefnogi busnesau lleol. Fe’i gwnawn yn haws i gwmnïau 
llai gystadlu am fusnes caffael cyhoeddus trwy lunio 
contractau’n briodol a chynnig gwybodaeth fwy eglur am 
y broses. 

Byddwn yn adolygu rheoliadau a gweithdrefnau cynllunio 
ar y lefelau lleol a chenedlaethol i helpu hwyluso datblygiad 
economaidd cynaliadwy a chael gwared ag unrhyw rwystrau 
neu fiwrocratiaeth ddiangen. 

Bargen deg i ffermwyr

Cydnabyddwn fod polisi cyhoeddus wedi symud o gynhyrchu 
amaethyddol tuag at gamau amaeth-amgylcheddol. Fodd 
bynnag, mae sicrhau ffynhonnell fwyd gynaliadwy i’n gwlad yn 
dod yn fwyfwy pwysig, wrth inni geisio lleihau ôl-troed carbon 
y diwydiant bwyd. Dros yr ychydig flynyddoedd nesaf, mae’r 
diwydiant amaethyddol yn haeddu cyfnod o sefydlogrwydd. 
Byddwn yn gofalu fod unrhyw gyfnod o symud at ddulliau 
cynhaliol newydd mor esmwyth ag y bo modd. Byddwn yn 
ariannu Tir Mynydd yn llawn am y tair blynedd nesaf ac 
fe weithiwn gyda chynrychiolwyr y ffermwyr i sicrhau 
cynllun newydd o 2010 ymlaen ac yn cytuno bargen deg 
gyda’r Comisiwn Ewropeaidd ar gyfer ffermwyr Cymru.

Mae ffermwyr ifanc yn arbennig yn haeddu dechrau da yn 
y diwydiant ac mae mawr angen gostwng oed cyfartalog 
ffermwyr. Byddwn yn cyflwyno cynllun i gefnogi pobl ifanc 
sydd eisiau cychwyn yn y diwydiant.

Byddwn yn trafod gyda’r holl bartïon perthnasol i sicrhau 
na fydd y newidiadau i’r CAP a’r trefniadau cynnal ar gyfer 
ffermwyr wedi 2013 yn gwanhau ein heconomi wledig nac yn 
gwneud drwg i’r enillion amgylcheddol sy’n hanfodol i gefn 
gwlad ffyniannus a chynaliadwy.

Er mwyn helpu cefnogi amaethyddiaeth yng Nghymru byddwn 
yn anelu at sicrhau bod 80% o’r holl fwyd sy’n cael ei gaffael 
gan y sector cyhoeddus yn cael ei  brynu’n lleol erbyn 2015. 
Byddwn yn helpu ffermwyr i fanteisio ar y dewis o dyfu cnydau 
ar gyfer ynni a biodanwyddau. 

Trafnidiaeth

Bydd ein gweledigaeth ar gyfer system drafnidieth fodern 
i Gymru gyfan yn uno’r genedl ac yn hyrwyddo ffyniant 
economaidd mwy cyfartal.

Mae adeiladu’r isadeiledd trafnidiaeth sydd ei angen ar Gymru 
yn dasg hirdymor ac mae angen cryn fuddsoddiad i gyrraedd 
y nod honno ac i leihau’r ddibyniaeth ar deithio ar ffyrdd. Bydd 
creu gwell cysylltiadau, ar ffyrdd a rheilffyrdd, o’r Gogledd, 
y Gorllewin a Chymoedd y De i Gaerdydd yn flaenoriaeth. 
Rydym yn ymrwymedig i ail-agor nifer cyfyngedig o linellau 
rheilffordd ac i osod traciau deuol ar linellau sengl.

Byddwn yn llunio rhaglen bendant i uwchraddio cysylltiadau 
ffyrdd Gogledd/Gorllewin - De i’w cwblhau erbyn 2015.  
Byddwn yn creu gwasanaeth coetsys cenedlaethol hirbell, 
cyflym, gyda chysylltiadau da gyda gwasanaethau trenau a 
bysiau lleol yn ei fwydo.

Rhoddwn symbyliad newydd i’r rhaglen herciog i ymestyn 
llwybrau seiclo a lonydd bysiau trefol, a byddwn yn hyrwyddo 
cynlluniau parcio a theithio a chysylltiadau diwnïad rhwng 
gwahanol fathau o drafnidiaeth.

Bydd Plaid Cymru yn ariannu gweliannau trafnidiaeth 
ychwanegol trwy ddyroddiad bond arbennig. 

Byddwn yn ail-reoleiddio bysiau, ac yn sefydlu awdurdod 
trafnidiaeth cenedlaethol newydd i bennu prisiau, llwybrau ac 
amserlenni, fel bod gwasanaethau yn rhedeg ble y mae pobl 
eu heisiau, nid ble y mae’r elw mwyaf i’w wneud.  Byddwn 
yn parhau i gefnogi adfer perchnogaeth gyhoeddus lawn ar y 
system reilffyrdd.

Achub Cymru - 
achub y byd
Ni all y byd fforddio unrhyw oedi yn mynd i’r afael â newid 
hinsawdd. Cred Plaid Cymru fod rhaid i Gymru chwarae ei 
rhan yn yr ymdrech fydeang i achub ein planed. Dyna pam 
y bwriadwn osod targed i Gymru o 3% y flwyddyn ar gyfer 
lleihau allyriadau CO

2
 a chyfres o gamau ymarferol i wneud i 

hynny ddigwydd – camau fydd yn creu swyddi a chyfleoedd 
busnes newydd ac yn diogelu ein gwlad i genedlaethau’r 
dyfodol.

Rhoddwn y flaenoriaeth bennaf i Gynllun Arbed Ynni 
cenedlaethol wedi’i ariannu’n ddigonol er mwyn lleihau’r 
defnydd o ynni gan deuluoedd a defnyddwyr masnachol. 
Bydd grantiau effeithlonrwydd ynni heb brawf modd i 
fyny at 50% o gostau insiwleiddio’r cartref neu gamau 
effeithlonrwydd ynni eraill yn y cartref ar gael ledled Cymru.  
Trefnir cynllun tebyg ar gyfer arbed ynni gan fusnesau. 

Yn ogystal â’r cynllun grant byddwn yn cyflwyno mentrau fel 
cynllun cenedlaethol i gael gwared â’r bwlb golau gwynias a 
chynllun gwobrwyo cenedlaethol i bobl sy’n torri eu defnydd 
o ynni.

Byddwn yn ceisio cael y grym am reoliadau adeiladu 
wedi’i drosglwyddo i’r Cynulliad cyn gynted ag y bo modd. 
Bydd ein Llywodraeth yn mabwysiadu’r Côd ar gyfer 
Cartrefi Cynaliadwy, ac yn ei ymestyn i gartrefi presennol. 
Defnyddiwn Reoliadau Adeiladu i greu niwtraliaeth carbon 

mewn gwelliannau dilynol. Byddwn yn cyflwyno rheoliadau 
adeiladu cadarn ar effeithlonrwydd dŵr a deunyddiau adeiladu 
amgylcheddol weddus. Bydd Plaid Cymru yn gofalu fod 
adeiladau’r Llywodraeth yn Garbon Sero erbyn 2012. 

Tra bod Llafur wedi cyfyngu’i hun i ffermydd gwynt mewn nifer 
cyfyngedig o ardaloedd, bydd Llywodraeth Plaid Cymru 
yn dod ag ynni glân diogel i gymunedau ledled Cymru 
trwy gefnogi gwahanol ddulliau eraill gan gynnwys grym 
y môr, micro gynhyrchu a thechnoleg celloedd tanwydd. 
Byddwn yn ceisio datblygu dynesiad cydlynus tuag at 
ymchwil ynni amgen yng Nghymru ac yn cyhoeddi canllawiau 
i CCAUC, corff ariannu’r prifysgolion,  dargedu adnoddau 
i’r perwyl hwn. Fe benodwn ymgynghorwyr proffesiynol 
i werthuso goblygiadau economaidd ac amgylcheddol 
ffynonellau ynni llanwol ac aberol ac yn trefnu fod yr holl 
ganlyniadau ar gael i’w harchwilio a’u trafod yn gyhoeddus. 
Byddwn yn cyflwyno Mesur Morol Cymru yn fframwaith ar 
gyfer gwarchod a datblygu ein hadnoddau morol.

Bydd Llywodraeth Plaid Cymru yn annog pobl leol i gymryd 
rhan yn y broses o benderfynu ar y cymysgedd mwyaf addas 
o ffynonellau ynni adnewyddadwy ar gyfer eu cymunedau. Er 
mwyn galluogi cynlluniau ynni cymunedol i ddatblygu, bydd 
angen adolygu TAN8, y rheoliad cynllunio sy’n nodi ymhle y 
gellir gosod melinau gwynt ar dir. 

Byddwn yn creu Coedwig Genedlaethol Gymreig o goed 
brodorol i fod yn sinc carbon ac yn ceisio sicrhau nad yw 
prosiectau economaidd yn niweidio ein tirlun. Fe bwyswn 
ar lywodraeth y DG i fuddsoddi i ddatblygu ymhellach 
dechnolegau dal a storio carbon a storio gwres. 

Gofalwn fod holl raglenni gwariant cyfalaf y Llywodraeth 
yn cydymffurfio â’r safonau uchaf o gynaliadwyedd 
amgylcheddol. 

Medrau ar gyfer y dyfodol

Ni allwn ond gwireddu ein gweledigaeth i Gymru os oes gan 
y gweithlu’r medrau angenrheidiol i fanteisio ar y cyfleoedd 
swyddi newydd ac i ddefnyddio’r medrau hyn a’u henillion i 
drawsnewid eu bywydau eu hunain a’u cymunedau. Bydd 
Llywodraeth Plaid Cymru yn datblygu strategaeth marchnad 
lafur i sicrhau bod pobl ifanc a gweithwyr hŷn yn datblygu 
medrau i’r dyfodol; y gall y sawl sy’n economaidd anweithgar 
gyfrannu at economi Gymreig wedi’i hadfywio; ac i helpu 
gwasgaru cyfleoedd gwaith mewn ffordd fwy cytbwys ar draws 
y wlad ac ymhlith grwpiau cymdeithasol gwahanol. Byddwn yn 
hyrwyddo perchnogaeth gweithwyr ar fentrau bach a chanolig.  

Byddwn yn cyflwyno dynesiad newydd tuag at addysg a 
hyfforddiant uwch-dechnoleg, yn datblygu medrau rheoli a 
gweinyddu yn y sectorau cyhoeddus, gwirfoddol a phreifat, ac 
yn annog arweinyddiaeth, menter a blaengaredd. Byddwn yn 
sefydlu Grŵp Arbenigol ar Anghenion Medrau i’r Dyfodol i 
helpu sicrhau bod gan Gymru’r cydbwysedd angenrheidiol o 
fedrau ar gyfer dyfodol llewyrchus. Fel rhan o’n  strategaeth 
i gryfhau’r seiliau gwyddonol yng Nghymru, byddwn yn creu 
academi wyddoniaeth genedlaethol i annog dyfeisgarwch a 
blaengaredd. 

Er mwyn mynd i’r afael ag aflwydd yr economi cyflogau 
isel byddwn yn creu cyflog byw cenedlaethol a bennir gan 
Gomisiwn Cyflogau Cymru annibynnol y gofynnir i bob 
contractwr am gontractau arian cyhoeddus yng Nghymru 
gydymffurfio ag ef. 

Cymunedau cryf
I Blaid Cymru, mae datganoli yn golygu mwy na mater syml o 
ddatganoli grym i Gaerdydd – mae’n golygu ymrymuso pobl 
sy’n ffurfio ein cymunedau a dosbarthu ffyniant rhanbarthol ac 
unigol i bob rhan o Gymru. 

Byddwn yn gweithio i wneud ein cymunedau yn fwy diogel, 
mewn cydweithrediad â thrigolion, i gynyddu cyfleoedd i gael 
tai fforddiadwy i’w rhentu neu’u prynu ac i gynnal a datblygu 
popeth sy’n gwneud ein cymunedau’n llawn amrywiaeth a 
bywyd.

Bydd ein cynlluniau ar gyfer Cymru gynaliadwy yn cryfhau 
economïau lleol a rhanbarthol ac yn diogelu ein hamgylchedd.

Mae cymunedau cryf yn gymunedau byw, ag ynddynt yr holl 
gyfleusterau angenrheidiol ar gyfer byw bywyd llawn. Byddwn 
yn amddiffyn ac ehangu’r ddarpariaeth leol o wasanaethau 
iechyd ac addysg ac eraill sy’n diwallu anghenion beunuddiol. 
Er mwyn ymrymuso cymunedau yng Nghymru byddwn yn 
ceisio gweithredu’r  Mesur Cymunedau Cynaliadwy sydd 
gerbron Senedd San Steffan ar hyn o bryd yn gyfraith 
Gymreig. Byddwn yn ceisio gosod cyfrifoldeb statudol 
newydd ar awdurdodau lleol i hyrwyddo diwylliant mewn 
cymunedau ledled y wlad.

Byddwn yn cynnal a chryfhau Cronfa Datblygu’r Swyddfa Bost 
ac yn gweithio gyda’r Swyddfeydd Post i ddatblygu ystod 
lawn o wasanaethau bancio dros-y-cownter ar gyfer pobl 
a fyddai fel arall yn cael eu heithrio rhag gallu derbyn 
gwasanaethau ariannol, gan greu yr hyn fyddai’n cyfateb i 
‘fanc y bobl’. 

Cartrefi i Gymru

Mae prinder tai fforddiadwy i’w rhentu neu’u prynu yn un 
o’r ffactorau pennaf sy’n atal cydlynedd cymunedol, a hyd 
yn oed eu bodolaeth mewn rhai amgylchiadau. Ar hyn o 
bryd mae’r system gynllunio yn ffafrio’r cyfoethog ar draul 
y tlawd. Mae’r ysgol eiddo wedi colli ei gris cyntaf ac mae 
prynwyr tro cyntaf yn cael eu prisio allan o’r farchnad. 
Byddai Plaid Cymru yn ceisio cael y grymoedd dros 
bob mater cynllunio wedi’u trosglwyddo i’r Cynulliad a 
byddai’n creu system gynllunio newydd i Gymru gyda’r 
bwriad o ddarparu tai i ddiwallu galw lleol, adfywio 
canol trefi, a gwasgaru cynnydd economaidd yn fwy 
cyfartal.

Dylai tai fforddiadwy y dyfodol gynnwys cyfleoedd ar gyfer 
partneriaeth, rhentu a pherchnogaeth breifat. Ond mae 
angen iddynt ffordd yn fforddiadwy am byth ac wedi’u codi i 
ddiwallu angen lleol ac i safonau cynaliadwyedd uchel.

Fel rhan o’n strategaeth tai fforddiadwy byddwn yn 
cyflwyno grantiau cartrefi cyntaf i helpu pobl i brynu 
cartref cyntaf. O dan y cynllun hwn bydd pobl sy’n arbed 
dros gyfnod o dair blynedd yn derbyn cyfraniad cyfatebol 
punt am bunt hyd at uchafswm o £5,000.

Byddwn yn diddymu’r ‘Hawl i Brynu’ mewn ardaloedd 
galw-mawr am dai ble y mae prinder llety i’w rentu. 

Byddwn yn cyflwyno dosbarth cynllunio newydd ar 
gyfer ail gartrefi i ganiatau awdurdodau lleol i gyfyngu nifer 
y tai gwyliau ble y maent yn fwy na 10% o’r stoc tai.

Cred Plaid Cymru fod y system gynllunio bresennol yn 
llesteirio datblygiad tai fforddiadwy lleol. Byddwn yn 
hyrwyddo camau i annog rhyddhau tir ar gyfer tai 
fforddiadwy i ddiwallu angen lleol gan sicrhau bod y tai’n 
fforddiadwy am byth. Yng nghefn gwlad byddwn yn 
ymestyn y ddarpariaeth bresennol ar gyfer gweithwyr 
amaethyddol llawn-amser i gynnwys darpariaeth 
cynllunio ar gyfer gweithwyr gwledig.

Mae cyflenwad da o gartrefi cymdeithasol yn rhan hanfodol 
o’n strategaeth a byddwn yn ceisio gofalu fod pob 
datblygiad newydd sylweddol yn cynnwys canran o 
gartrefi cymdeithasol sy’n adlewyrchu angen lleol. 
Gwrthwynebwn egwyddor trosglwyddo stoc a byddwn yn 
ceisio grymoedd i sicrhau bod cynghorau’n gallu gweithio o 
dan yr un amodau â chymdeithasau tai fel y gallant ddatblygu 
a chynnal a chadw eu stoc tai, a bod derbyniadau tai yn 
cael eu gwario ar waith atgyweirio ac adnewyddu er mwyn 
cyrraedd Safon Ansawdd Tai Cymru. Byddwn yn deddfu i 
sicrhau y gall tai gael eu rheoli gan fudiadau tai cydweithredol 
lleol, i’w cadw mewn ymddiriedolaeth gan wasanaeth tai nid-
er-mwyn-elw cenedlaethol.

Bydd llwyddiant ein strategaeth tai yn delio â llawer o’r 
ffactorau sylfaenol sy’n creu digartrefedd uchel a chynyddol 
yng Nghymru, rhywbeth yr ydym yn benderfynol o’i ddileu o 
fewn degawd.

Cymunedau Mwy Diogel

Bydd Llywodraeth Plaid Cymru yn ceisio gwneud pob 
cymuned yng Nghymru yn lle mwy diogel i fyw ynddo. 
Byddwn yn datblygu Strategaeth Cymunedau Mwy 
Diogel genedlaethol, fydd yn ceisio torri’r cysylltiad 
rhwng camddefnyddio sylweddau a throseddu ac sy’n 
rhoi blaenoriaeth i waith ailsefydlu troseddwyr. Bydd hyn 
yn lleihau troseddu ail-adroddus ac ail-gylchu troseddwyr 

trwy system garchar orlawn. Er mwyn helpu sicrhau y gellir 
gweithredu’r strategaeth yn llawn, byddwn yn ceisio cael 
gwasanaethau cyfiawnder troseddol wedi’u datganoli o 
Swydda Gartref y DG i Gymru, gan ddechrau gyda’r Bwrdd 
Cyfiawnder Ieuenctid i’n galluogi i leihau nifer y plant mewn 
carchardai.

Trwy ymgynghori â chymunedau lleol, gofalwn fod mannau 
trafferth troseddol yn cael eu targedu gyda thactegau sydd 
wedi’u haddasu ar gyfer amgylchiadau lleol neu newidiol. 
Ble’n briodol byddwn yn gwneud presenoldeb yr heddlu 
neu swyddogion heddlu cymunedol yn fwy amlwg ac yn 
hyrwyddo prosiectau a gwasanaethau lleol sy’n mynd i’r 
afael ag achosion troseddu, fel cyfleusterau i bobl ifanc a 
gwasanaethau dadwenwyno ac ail-sefydlu hwylus a hygyrch. 
Byddwn yn chwilio am ffyrdd o ddefnyddio’r camau yn Neddf 
Plant 2001 yn hytrach na gorchmynion ymddygiad gwrth-
gymdeithasol. Yn ystod cyfnod pedair blynedd llywodraeth 
Plaid Cymru fe geisiwn ariannu hyd at 500 o swyddogion 
heddlu ychwanegol.

Mae’r rhan fwyaf o droseddu yn gysylltiedig â chyffuriau neu 
alcohol. Awn i’r afael ag achosion dibyniaeth trwy weithredu 
strategaeth lleihau niwed trwy gamddefnyddio sylweddau, 
ac i’r perwyl hwnnw byddwn yn ystyried canlyniadau’r 
ymchwil sy’n cael ei wneud mewn mannau eraill, megis y 
prosiect peilot yn Lloegr  i brofi trefn o ragnodi heroin o dan 
oruchwyliaeth feddygol gadarn. Byddwn yn buddsoddi mewn 
adrannau gwasanaethau cymdeithasol a gwasanaethau 
cynghori er mwyn atal defnydd problematig o sylweddau. 
Cyflwynir addysg ar gamddefnyddio sylweddau ymhob ysgol 
yng Nghymru gan weithwyr proffesiynol, hyfforddedig ym 
maes camddefnyddio sylweddau, gan ddefnyddio dull o leihau 
niwed. Gofalwn fod troseddwyr salwch meddyliol risg-isel a 
sylwedd ddibynnol yn cael triniaeth yn y gymuned. 

Byddwn yn gweithredu strategaethau gydag adnoddau llawn 
i leihau troseddau casineb: camdriniaeth domestig/rhywiol, 
hiliol, homoffobig, plant ac oedolion bregus. Gofalwn fod 
dioddefwyr a thystion troseddau yn cael cynhaliaeth lawn. 
Ceisiwn sicrhau bod gan Gymru ddigon o swyddogion prawf 
profiadol ac wedi’u hariannu’n iawn yn y sector cyhoeddus i 
leihau atgwympo. 

Bydd cymunedau yn elwa o well amwynderau ar gyfer pobl 
ifanc i helpu gwrth-wneud atyniadau ‘hongian o gwmpas ar y 
strydoedd’, camdrin cyffuriau ac alcohol. Bydd y gwasanaeth 
dinasyddion cenedlaethol newydd yn helpu pobl ifanc i 
ddatblygu ymdeimlad o wasanaeth cyhoeddus a chyfrifoldeb. 
Bydd y gwasanaeth hwn hefyd yn codi pont rhwng 
cenedlaethau hŷn ac iau, fydd yn helpu lleihau ofn troseddu 
yn yr hirdymor. Byddwn yn gweithio mewn partneriaeth gyda 
Llywodraeth San Steffan i sefydlu canolfannau ‘troi cornel’ 
ble y gall troseddwyr ifanc cyson ddysgu crefft a gweithio 
ar brosiectau cymunedol ac amgylcheddol, gan roi iddynt 
ymdeimlad cryf o gyfrifoldeb personol. 

Cymunedau cynhwysol

Mae Plaid Cymru yn gwerthfawrogi cyfraniad y sector 
gwirfoddol a byddwn yn cefnogi’r gwaith sydd ar fynd mewn 
nifer o gymunedau er mwyn rhoi terfyn ar eithrio cymdeithasol, 
arwyddion tlodi a chanlyniadau degawdau o esgeulustod 
addysgol ac economaidd. 

Rydym eisiau gweithio gyda mudiadau gwirfoddol i sicrhau 
bod mwy o bobl yn gallu derbyn cyngor ar hawliau a 
llythrennedd ariannol. Byddwn yn annog awdurdodau lleol i 
osod peiriannau arian rhad ac am ddim yn adeiladau’r cyngor 
a ddefnyddir gan y cyhoedd ac i wneud argaeledd rhesymol 
peiriannau ATM rhad ac am ddim yn amod wrth roi caniatâd 
cynllunio ar gyfer datblygiadau newydd. 

Bydd gwasanaeth dinesig yn y gymuned yn rhan annatod 
o’r cwricwlwm addysg.  Caiff gwasanaeth dinasyddion 
cenedlaethol – corff sifiliad sy’n cyfateb i’r Fyddin 
Diriogaethol – ei greu ar gyfer gwirfoddolwyr o oedolion 
sydd eisiau parhau i wneud gwasanaeth dinesig ar ôl 
gorffen eu haddysg.

Rhoddwn hwb newydd i ddyletswydd y Cynulliad Cenedlaethol 
i hyrwyddo cyfleoedd cyfartal a byddwn yn ceisio cael y 
cyfrifoldeb statudol am gydraddoldeb a grymoedd deddfwriaethol 
llawn am y system amddiffyn plant wedi’i ddatganoli. 

Cymunedau Gwyrddach

Byddwn yn ceisio’r grymoedd i fynnu fod Awdurdodau Lleol 
yn gwneud gwaith ailgylchu cyffredinol ac ystyrlon, ac fe 
osodwn dargedau i roi terfyn ar waredu  gwastraff mewn 
safleoedd claddu sbwriel, gan ofalu fod Cyfeirebau Ewropeaidd 
ar leihau gwastraff yn cael eu gweithredu’n llawn.  Caiff 
ansawdd awyr ei wella trwy sicrhau bod canllawiau 
cynllunio yn ystyried yr angen i dorri allyriadau carbon. 

Cymunedau democrataidd

Bydd ein cynllun Gweinidogaethau ar Gerdded yn 
dod â llywodraeth yn agosach at y bobl – caiff adrannau 
eu hadleoli o gwmpas Cymru, gan wella hygyrchedd 
gwasanaethau a gwasgaru swyddi a manteision 
economaidd eraill o gwmpas y genedl.

Mae Plaid Cymru wedi ymrwymo i bleidleisiau teg i bawb a 
bydd yn cynnig deddfwriaeth i gyflwyno’r Bleidlais Sengl 
Drosglwyddadwy ar gyfer pob etholiad yng Nghymru, gan 
ddechrau gydag etholiadau awdurdodau lleol. Anelwn at 
wneud llywodraeth leol yn fwy agored, effeithiol ac atebol i’r 
gymuned. Ceisiwn chwistrellu egni newydd i gynghorau tref 
a chymuned. 

Diwylliant byw
Cred Plaid Cymru y dylem ddathlu a chynnal cyfoeth 
diwylliannol y cymunedau amrywiol, byw sy’n ffurfio’r Gymru 
gyfoes, a chroesawn gyfraniad dinasyddion newydd, heb 
anghofio mewn unrhyw ffordd yr hyn sy’n ein gwneud yn 
genedl unigryw. 

Iaith

Mae’r iaith Gymraeg yn perthyn i bawb yng Nghymru, boed yn 
siarad yr iaith ai peidio. Mae’n drysor gwerthfawr sydd angen 
ei ddiogelu a’i hyrwyddo.

Nod Plaid Cymru yw creu cymdeithas wirioneddol 
ddwyieithog. ‘Rydym am weld pawb yng Nghymru yn cael pob 
cyfle i ddysgu a defnyddio’r Gymraeg.

Bydd llywodraeth Plaid Cymru yn cyflwyno Deddf Iaith 
newydd a fydd yn sylfaen gref i greu cymdeithas gwbl 
ddwyieithog. Bydd y ddeddfwriaeth newydd yn sicrhau 
statws cyfartal i’r Gymraeg, creu hawliau i unigolion dderbyn 
gwasanaethau trwy gyfrwng y Gymraeg, a sefydlu swydd 
Comisiynydd Iaith er mwyn sicrhau bod buddiannau’r 
Gymraeg yn cael eu gwarchod a’u hyrwyddo mewn modd 
rhagweithiol.

Gall adrannau Llywodraeth gyflawni rôl bwysig yn hyrwyddo’r 
Gymraeg mewn gwahanol ardaloedd, megis addysg, tai, 
cynllunio a chyflogaeth. Fe fyddwn yn creu uned Iaith 
bwerus yn Swyddfa’r Prif Weinidog i sicrhau cydlynu 
effeithiol o bolisïau ymhob rhan o lywodraeth.

Mae Plaid Cymru yn ymrwymedig i ddatblygu addysg cyfrwng 
Cymraeg ar bob lefel a bydd ein Llywodraeth yn cefnogi 
sefydlu Coleg Ffederal i gynnig darpariaeth trwy gyfrwng 

y Gymraeg yn ein prifysgolion, fel ag amlinellir yn yr 
adran Seiliau Cryf.

Diwylliant

Mae Plaid Cymru yn gwbl ymroddedig i hyrwyddo 
diwylliant creadigol hyderus yng Nghymru. Mae diwylliant 
a’r celfyddydau yn rhan allweddol o’r broses o adfywhau 
ein cymunedau; er mwyn creu ymdeimlad o hunaniaeth a 
datblygu ein potensial fel cenedl.

Arweiniasom yr ymgyrch yn erbyn gwanhau Cyngor y 
Celfyddydau, gan ein bod yn credu nad lle llywodraeth yw 
ymyrryd yn uniongyrchol mewn penderfyniadau yn ymwneud 
â diwylliant. Rôl llywodraeth yw creu’r fframwaith sy’n 
galluogi diwylliant i ffynnu, ac i gynnig arweiniad strategol. 
Croesawn adroddiad Stephens a bwriadwn weithredu nifer o’i 
argymhellion.

Byddwn yn hybu gweithgaredd celfyddydol a diwylliannol ar 
gyfer pobl o bob oed a phob cefndir ar draws Cymru. Byddwn 
yn cefnogi gweithgarwch ym mhob rhan o Gymru drwy sefydlu 
partneriaethau rhanbarthol strategol fel rhan o’n gweledigaeth 
i ddatblygu canolfannau twf rhanbarthol.

Byddwn yn sefydlu corff cyfatebol i Theatr Genedlaethol 
Cymru a fydd yn gweithio trwy gyfrwng y Saesneg. Byddwn 
hefyd yn bwrw ‘mlaen gyda’r gwaith o sefydlu Oriel 
Genedlaethol i’r celfyddydau gweledol.

Darlledu a’r Cyfryngau

Mae cyfryngau Cymreig cryf ac annibynnol yn hanfodol yn yr 
oes ddigidol. Bydd llywodraeth y Blaid yn sefydlu strategaeth 
gyfryngol i Gymru, gyda’r bwriad o ddatblygu cyfryngau 
darlledu a phrint cryf yng Nghymru ar gyfer pobl Cymru, 
yn Gymraeg a Saesneg.  

Fe fyddwn yn ceisio cynnal a chynyddu cyllideb S4/C fel y gall 
y sianel ymateb i’r her ddigidol.  Bydd llywodraeth y Blaid yn 
gwbl gefnogol i’r ymgyrch i sefydlu papur dyddiol Cymraeg.

Chwaraeon

Gall chwaraeon chwarae rhan bwysig yn gwneud cymdeithas 
yn iachach yn ogystal â chodi proffil Cymru ar y llwyfan 
rhyngwladol. Byddwn yn sicrhau fod y Cyngor Chwaraeon 
yn defnyddio’i arian i sicrhau mwy o gyfleoedd chwaraeon 
i ferched a phobl ag anableddau.  Byddwn hefyd yn 
cydweithredu gyda’r cyrff cenedlaethol sy’n gyfrifol am 
chwaraeon penodol yng Nghymru i sicrhau bod cymaint o 
bobl ifanc ag sy’n bosibl yn cael cyfle i ddatblygu eu sgiliau.

Byddwn yn cefnogi ac yn annog cais i gynnal Gemau’r 
Gymanwlad yng Nghymru.  Fe fyddai hyn yn codi proffil 
Cymru ar y llwyfan rhyngwladol yn ogystal â bod yn ffenest 
siop i’r cyfleusterau chwaraeon sydd gennym yng Nghymru. 
Byddwn hefyd yn chwilio am gyfleoedd newydd i sicrhau bod 
gan Gymru dimau cenedlaethol mewn cymaint o gampau ag 
y bo modd.

Cymru a’r Byd
Bydd Llywodraeth Plaid Cymru yn gwneud defnydd llawn 
a chreadigol o rymoedd y Cynulliad Cenedlaethol mewn 
perthnasoedd rhyngwladol i ddatblygu safbwynt penodol 
Gymreig ar faterion bydeang. Edrychwn ymlaen at weld 
Cymru’n cymryd ei phenderfyniadau ei hun ar lwyfan byd ac 
at fod yn aelod llawn o’r Undeb Ewropeaidd a’r Cenhedloedd 
Unedig. Fel cam tuag at hynny, byddwn yn ceisio cael statws 
sylwedydd i Gymru yn y CU, a gwnawn gais am aelodaeth 
cysylltiol o’r Gymanwlad a chyrff rhyngwladol priodol eraill. 
Byddwn yn cefnogi ymgyrch .cym i ennill statws enw parth i 
Gymru ar y Rhyngrwyd.

Mae anghydraddoldeb ac anghyfiawnder yn creu tensiwn 
a gwrthdaro. Bydd creu byd tecach yn arwain at fyd mwy 
diogel. Fel cyfraniad tuag at sefydlu systemau masnachu 
rhyngwladol tecach, bydd ein strategaeth Gymreig ar 
fasnachu bydeang yn cynnwys camau pendant tuag at 
ennill statws Masnach Deg ryngwladol i Gymru, a gwneud 
Cymru’n ganolfan ragoriaeth ryngwladol ar gyfer busnes 
cymdeithasol gyfrifol a chaffael moesol.  Byddwn hefyd yn 
cyflwyno camau ymarferol i alluogi Cymru a’i phobl i wneud 
cyfraniad cadarnhaol i helpu rhai o’r cenhedloedd tlotaf yn y 
byd i gyrraedd Nodau Datblygu’r Mileniwm.

Byddwn yn cryfhau rôl Pwyllgor Ewropeaidd y Cynulliad gan ei 
wneud yn arf effeithiol ar gyfer craffu cynigion a deddfwriaeth 
Ewropeaidd, rhagfynegi eu heffaith ar Gymru a sicrhau 
y cymerrir camau cynnar ac effeithiol i greu newidiadau 
ble y bo angen ac i ddadlau dros Gymru ym mhroses 

gwneud penderfyniadau yr UE. Gweithiwn tuag at greu un 
llysgenhadaeth aml-bwrpas ym Mrwsel, er mwyn cael y gorau 
posib allan o effaith cynrychioliadol Llywodraeth Cynulliad 
Cymru, y Cynulliad Cenedlaethol, llywodraeth leol a chyrff 
perthnasol eraill. 

Bydd Llywodraeth Plaid Cymru yn mynnu fod Llywodraeth y 
DG yn ymgynghori gyda’r Cynulliad Cenedlaethol ar gynigion 
y Comisiwn Ewropeaidd ac yn derbyn cyfranogiad gan Gymru 
yn nirprwyaethau’r DG yn yr holl drafodaethau perthnasol ar 
lefel Cyngor y Gweinidogion.

Bu Plaid Cymru’n gwrthwynebu’n gyson a phendant y rhyfel 
yn erbyn Irac a byddwn yn parhau i bwyso am dynnu allan 
luoedd y DG a datgymalu eu canolfannau milwrol yn Irac ac 
Afghanistan. Byddwn yn parhau i weithio i ddod â meddiant 
Israel ar dir Palesteina i ben fel rhan o ateb dwy wladwriaeth 
barhaol a theg, a byddwn yn pwyso ar Lywodraeth y DG i 
beidio hwyluso gwerthu arfau i lywodraethau ansefydlog. 
Byddwn yn gwrthwynebu arfau niwcliar, ac yn enwedig felly 
genhedlaeth newydd arfaethedig Trident. 

Talu am yr hyn 
y mae Cymru’n 
angen
Mae Plaid Cymru eisiau sefydlu seiliau cynaliadwy cryf 
ar gyfer cenedl ffynianus ac ni fyddwn yn mabwysiadu 
agwedd fyrdymor tuag at lywodraethu nac ariannu 
Cymru. Gellir gweithredu’r addewidion yn y maniffesto 
hwn o fewn cyllideb y Cynulliad ond byddwn hefyd yn 
edrych ar ffyrdd blaengar o sicrhau y gallwn ariannu ein 
cynlluniau mwy hirdymor, a byddwn yn ymgyrchu’n gryf 
o blaid fformiwla ariannu decach fyddai’n rhoi i Gymru y 
buddsoddiad a’r gwasanaethau sydd eu hangen arni. 

Bydd rhaid i’r Llywodraeth newydd yn y Cynulliad wynebu 
effeithiau chwyddiant yn codi, a fydd yn rhoi straen 
ychwanegol ar gyllideb y Cynulliad, a phenderfyniad Trysorlys 
y DG i arafu cyflymdra’r cynnydd ar wariant cyhoeddus. Gan 
fod yr hawl i amrywio trethi yn dal i gael ei wadu i Gymru, ni 
allai Llywodraeth y Cynulliad drethu ei ffordd allan o gornel 
ariannol dynn hyd yn oed pe bai’n dymuno hynny. Mae’r 
ffaith fod cyllideb Cymru i raddau helaeth iawn yn ganlyniad 
cynlluniau gwariant Adrannau Llywodraeth y DG, o dan 
fformiwla Barnett, yn creu cyfyngiadau parhaus. 

Bydd ein Llywodraeth yn gweithio o fewn cyllideb y Cynulliad 
ond bydd yn mynnu fod Llywodraeth y DG yn cael gwared 
â fformiwla Barnett ac yn creu system deg yn seiliedig ar 
anghenion yn ei lle, ac yn darparu arian cyfatebol llawn ar 
gyfer yr arian Ewropeaidd a ddyranwyd i Gymru o’r Gronfa 
Cydgyfeiriant. Gofalwn y defnyddir y Gronfa Cydgyfeiriant 
i greu camau economaidd pendant ymlaen yn y rhannau 
mwyaf difreintiedig o Gymru, gan gynnwys datblygu medrau 
ar gyfer dyfodol cynaliadwy a sianelu mwy o gynhaliaeth tuag 
at wneud ein hisadeiledd trafnidiaeth, iechyd ac addysg yn 
addas at ddibenion y dyfodol.

Yn hytrach na gobeithio am chwa o haelioni oddi wrth y 
Trysorlys neu newid meddwl ar drethiant neu’r fformiwla ar 
gyfer pennu Cyllideb Cymru – fel y byddai’r pleidiau Prydeinig 
- bydd Llywodraeth Plaid Cymru yn archwilio dulliau newydd 
o godi digon o arian i wella’n sylweddol ansawdd asedau 
cyhoeddus yng Nghymru. Un dull o ariannu y byddwn yn ei 
ystyried yw banc buddsoddi cyhoeddus Cymreig allai godi 
arian yn uniongyrchol ar y marchnadoedd cyfalaf yn hytrach 
na gorfod bodloni buddiannau cyfranddalwyr. Byddwn hefyd 
yn ceisio cael cytundeb buddsoddi gyda Banc Buddsoddi 
Ewrop.

Byddwn yn y lle cyntaf yn capio Treth y Cyngor i’r henoed 
a, maes o law, byddwn yn cael gwared â’r Threth y Cyngor 
a chyflwyno treth incwm lleol yn ei lle, newid fydd o fantais 
uniongyrchol i bobl ar incwm isel, boed yn gweithio neu 
wedi ymddeol. 



Llywodraethu
Egwyddor sylfaenol ein hagwedd at lywodraethu yw bod 
sofraniaeth yn gorwedd yn nwylo pobl Cymru. Cred Plaid 
Cymru y dylai grym fod yn nwylo’r bobl. Hawl diymwad pobl 
Cymru yw penderfynu ar ein dyfodol ein hunain, i benderfynu 
ymhle y dylid gweithredu grym, gan bwy ac at ba bwrpas.

Bydd Llywodraeth Plaid Cymru yn galw refferendwm yn ystod 
cyfnod nesaf y Cynulliad i sefydlu Senedd Go Iawn i Gymru, 
ar sail y model a amlinellir yn Neddf Llywodraeth Cymru, 
2006. Credwn ei bod yn sylfaenol anghyfiawn, tra y gall pobl 
Yr Alban lywio eu tynged eu hunain trwy eu senedd, fod pobl 
Cymru’n cael eu trin fel dinasyddion ail ddosbarth.

Ein gweledigaeth hirdymor yw Cymru annibynnol yn sefyll 
ysgwydd wrth ysgwydd gyda chenhedloedd y byd ac yn 
cynnig deheulaw cyfeillgarwch oddi fewn yr ynysoedd hyn a 
thu hwnt. Mae ein gweledigaeth ar gyfer Cymru annibynnol 
wedi’i gwreiddio yn anghenion bywydau beunyddiol pobl 
Cymru. Mae’r dystiolaeth ledled Ewrop yn llethol – mae 
dinasyddion gwledydd annibynnol bach a chanolig eu maint 
fel yr Iwerddon a Sweden yn gyfoethocach ac iachach. Mae 
pobl Cymru hefyd yn haeddu dyfodol o’r fath. Bydd ein taith 
tuag at annibyniaeth yn un a wnawn mewn partneriaeth lawn 
gyda phobl Cymru, a chan mai’r bobl sydd sofran, bydd pob 
cam arwyddocaol ar y ffordd yn destun refferendwm.

Nid yw grym gwleidyddol ond yn gallu gorwedd o ddifrif yn 
nwylo’r bobl pan mae’r  system lywodraethu yn eglur, tryloyw 
ac effeithiol. Yn anffodus, twf biwrocratiaeth fu prif nodwedd 
diwygiadau llywodraethol Llafur yn hytrach nac eglurder ac 
effeithlonrwydd. Mae’r GIG yn unig yn cynnwys 55 o gyrff 
gwahanol. Does ryfedd fod pobl yn cwyno fod gormod o’u 
harian prin yn cael ei wario ar fiwrocratiaeth yn hytrach nac 
ar wasanaethau rheng flaen. Byddwn yn sefydlu Comisiwn 
Cenedlaethol Annibynnol ar Lywodraethu Cymru i lunio 

cynigion ar gyfer system eglur ac effeithiol o lywodraethu, 
lleihau biwrocratiaeth a nifer y cyrff gorgyffyrddol, a 
chynyddu’r arian sydd ar gael ar gyfer gwasanaethau’r 
rheng flaen.

Ond rydym yn ddiamynedd i symud ymlaen. Felly, fel 
llywodraeth byddwn y weinyddiaeth fwyaf agored a 
thryloyw yn Ewrop. Cynhaliwn gyfarfodydd cabinet agored 
a gwahoddwn bobl ar draws Cymru i gymryd rhan mewn 
‘cynulliadau’r dinasyddion’ gyda’r sawl fydd yn arwain ein 
gwlad, ac fe gyflwynwn fenter hawl dinesydd. A chyda’n 
Gweinidogaethau ar Gerdded, bydd pobl mewn cymunedau 
ledled Cymru yn gweld y drefn lywodraethol yn dod yn 
agosach atynt o ddydd i ddydd.

Cred Plaid Cymru ym mhotensial mawr pobl Cymru i 
lywodraethu eu hunain. Nid ydynt yn haeddu dim llai na Phlaid 
Cymru – Llywodraeth y Bobl yn gweithio gyda Senedd y Bobl i 
gyflawni Blaenoriaethau’r Bobl.

Gorchmynion y Cyfrin-Gyngor

Er mwyn defnyddio grymoedd y Cynulliad i’w heithaf, 
byddwn angen Senedd go iawn. Hyd hynny, fe ddefnyddiwn 
y grymoedd presennol i wneud gwahaniaeth gwirioneddol i 
fywydau pobl Cymru. Bydd llawer o’r polisïau yn y maniffesto 
hwn yn galw am Orchmynion y Cyfrin-Gyngor, y byddwn yn 
eu cyflwyno  i Ysgrifennydd Gwladol Cymru, i’w cymeradwyo 
gan Senedd San Steffan. Ein disgwyl yw y caiff ceisiadau 
am y camau sydd yn y ddogfen hon eu caniatau gan y bydd 
ganddynt fandad etholiad y tu cefn iddynt.

��

“Modelau yw’r lluniau yn y ddogfen yma ac nid yw’n dilyn eu bod yn cytuno â’r safbwyntiau a fynegir”




